
    Абай Құнанбайұлы


    ӨЛЕҢДЕР ЖИНАҒЫ


    


    


    Адамның кейбір кездері


    


    Адамның кейбір кездері.


    Көңілде алаң басылса;


    Тәңірінің берген өнері


    Көк бұлыттан ашылса;


    Сылдырлап өңкей келісім


    Тас бұлақтың суындай,


    Кірлеген жүрек өзі ішін


    Тұра алмас әсте жуынбай.


    Тәңірінің күні жарқырап,


    Ұйқыдан көңіл ашар кез.


    Қуатты ойдан бас құрап,


    Еркеленіп шығар сөз.


    Сонда ақын белін буынып,


    Алды-артына қаранар.


    Дүние кірін жуынып,


    Көрініп ойға сөз салар.


    Қыранша қарап қырымға,


    Мұң мен зарды қолға алар.


    Кектеніп надан зұлымға,


    Шиыршық атар, толғанар.


    Әділет пен ақылға


    Сынатып көрген-білгенін


    Білдірер алыс, жақынға


    Солардың сөйле дегенін.


    Ызалы жүрек, долы қол,


    Улы сия, ащы тіл,


    Не жазып кетсе, жайы сол,


    Жек көрсеңдер өзің біл.

  


  
    Алланың өзі де рас, сөзі де рас


    


    Алланың өзі де рас, сөзі де рас,


    Рас сөз ешуақытта жалған болмас,


    Көп кітап келді алладан, оның төрті,


    Алланы танытуға сөзі айрылмас.


    Әманту оқымаған кісі бар ма?


    Уәктубићи дегенмен ісі бар ма?


    Алла өзгермес, адамзат күнде өзгерер,


    Жарлықпен ол сіздерге, сіз де оларға...


    Замана, шаруа, мінез күнде өзгерді,


    Оларға кез-кезімен нәби келді.


    Қағида шариғаты өзгерсе де,


    Тағриф алла еш жерде өзгермеді.


    Күллі махлұқ өзгерер, алла өзгермес,


    Әћли кітап бұл сөзді бекер демес.


    Адам нәпсі, өзімшіл мінезбенен


    Бос сөзбенен қастаспай түзу келмес.


    Махаббатпен жаратқан адамзатты,


    Сен де сүй ол алланы жаннан тәтті.


    Адамзаттың бәрін сүй бауырым деп


    Және хақ жолы осы деп әділетті.


    Осы үш сүю болады иманы гүл,


    Иманның асылы үш деп сен тахқиқ біл.


    Ойлан-дағы, үшеуін таратып бақ,


    Басты байла жолына, малың түгіл.


    Дін де осы шын ойласаң, тағат та осы,


    Екі дүние бұл тасдиқ— хақтың досы.


    Осыларды бұзатын және үш іс бар:


    Пайда, мақтан, әуесқой онан шошы.


    Руза, намаз, зекет, хаж—талассыз іс,


    Жақсы болсаң, жақсы тұт бәрін тегіс.


    Бастапқы үшін бекітпей, соңғы төртті


    Қылмағанмен татымды бермес жеміс.


    Бас жоғары жаралған, мойын төмен,


    Қарашы, дене біткен ретімен.


    Істің басы — ретін танымақтық.


    Иман білмес тағатты қабыл демен.


    Имамдар ғибадаттан сөз қозғаған,


    Хұснизән мен иманды білді ойлаған.


    Иманның тазалығын жақсы ұқтырмай,


    Сыртын қанша жуса да, іші оңбаған.


    Алла мінсіз әуелден, пайғамбар хақ,


    Мү'мин болсаң, үйреніп сен де ұқсап бақ.


    Құран рас, алланың, сөзі дүр ол,


    Тә'уиліне жетерлік ғылымың шақ.


    Алланың, пайғамбардың, жолындамыз,


    Ынтамызды бұзбастық иманымыз.


    Пайда, мақтан әуесқой — шайтан ісі,


    Кәні біздің нәпсіні тыйғанымыз?


    Мү'мин болсаң, әуелі иманды бол,


    Бендеге иман өзі ашады жол,


    Шыр айнал да, таза ойла бір иманды,


    Мұнафиқ намаз қылмап па, мағлұм ғой ол.


    Алла ішімді айтқызбай біледі ойла,


    Бендесіне қастықпен кінә қойма.


    Распенен таласпа мү'мин болсаң,


    Ойла, айттым, адамдық, атын жойма!

  


  
    Ата-анаға көз қуаныш


    


    Ата-анаға көз ќуаныш—


    Алдына алған еркесі.


    Көкірегіне көп жұбаныш,


    Гүлденіп ой өлкесі.


    Еркелік кетті.


    Ер жетті,


    Не бітті?


    Оќытарсың молдаға оны,


    Үйретерсің әрнені.


    Медеу етіп ойы соны,


    Жаны тыныштыќ көрмеді.


    Жасында күтті,


    Дәме етті,


    Босќа өтті .


    Ата көңілі жанбаса бір.


    Артыќ өнер шыќпаса


    Ел танымай, үй танып ќұр,


    Шаруасын да ұќпаса.


    Үміті ќайда?


    Соны ойла,


    Абайла!


    Сүйер ұлың болса, сен, сүй,


    Сүйінерге, жарар ол.


    Сүйкімі жоќ ќұр масыл би


    Сүйретіліп өтер сол.


    Табылмас ќайла.


    Ойбайла


    Не пайда?


    Зарланарсың, ойланарсың


    Не болам деп енді мен.


    Ќұрбылардан ќорланарсың,


    Тәңірі ісіне сен де көн.


    Ќайғысыз бенде


    Көрдің бе,


    Өміріңде?


    Тәңірі сорлы етсе бенде,


    Не бітірер ќұр жылап.


    Жігері жоќ аќылы кенде,


    Жанбасыңнан жат сұлап!


    Бір жаман мен бе?


    Дедің бе


    Көңіліңде?

  


  
    Ауру жүрек ақырын соғады жай


    


    Ауру жүрек ақырын соғады жай,


    Шаршап қалған кеудемде тулай алмай.


    Кейде ыстық қан басып кетеді оны,


    Дөңбекшіген түндерде тынши алмай.


    Қараңғы саңырау қайғы ойды жеңген,


    Еркелік пен достықты ауру көрген.


    Ақылы жоқ, ары жоқ, шуылдақты


    Күнде көріп, тұл бойы жиіркенген.


    Тіріліп өткен күнді, тағы шөлдеп,


    Осы күнді күн демес қарғап, міндеп.


    Кейде тілеп бақ пенен тағы тыныштық,


    Кейде қайғы, азапты тағы да іздеп


    Кейде ойлайды жылауға қайғы зарын,


    Тынышсыз күнде ойлаған дерттің бәрін


    Кейде онысын жасырар жұрттан ұрлап,


    Кетірер деп мазақтап беттің арын.


    Ауру жүрек ақырын соғады жай,


    Өз дертін тығып ішке, білдіре алмай,


    Кейде ыстық тағы да қан басады,


    Кейде бір сәт тыншығар үн шығармай.

  


  
    Балалық өті, білдің бе?


    


    Балалық өті, білдің бе?


    Жігіттікке келдің бе?


    Жігіттік өтті, көрдің бе?


    Кәрілікке көндің бе?


    Кім біледі, байғұстар,


    Баяндыдан сөндің бе?


    Баянсызға төндің бе?


    Әлде, айналып, кім білер,


    Боталы түйе секілді


    Қорадан шықпай өлдің, бе?

  


  
    Бір сұлу қыз тұрыпты хан қолында


    


    Бір сұлу қыз тұрыпты хан қолында,


    Хан да жанын қияды қыз жолында.


    Алтын-күміс кигені, қамқа, торғын,


    Күтуші қыз-келіншек жүр соңында.


    Деген сөз: “Бұқа буға, азбан дуға”,


    Хан қарық боп, түсіп жүр айғай-шуға.


    Етімді шал сипаған құрт жесін деп,


    Жартастан қыз құлапты терең суға.


    Сән-салтанат жұбантпас жас жүректі,


    Кім де болса тұрғысын көксемек-ті.


    Мезгілі еткен, дәуренді қуалаған,


    Неғылсын бір қартайған қу сүйекті?


    Кәрі жас дәурені өзге тату емес.


    Епке көнер ет жүрек сату емес.


    Кімде-кім үлкен болса екі мүшел,


    Мал беріп алғанменен қатын емес.


    Есерлер жас қатынды тұтады екен.


    Жас қайғысын білдірмей жұтады екен.


    Ортасында бұлардың махаббат жоқ,


    Тұсап қойып қашырар бұқа ма екен?


    Бай қартайса, малына берер шылбыр,


    Мал өмірді жаңғыртпас, құдай ұрғыр.


    Біреудің қызын алып малға сатып,


    Баяғыны іздеген қандай құрғыр?


    Қатыным “қалай” демес ақсақал бай,


    Сонымен дос болып жүр апырым-ай!


    Қу қатының майысса, мәз боласың,


    Шайтанның шәкіртінің қылығын-ай!


    Қартаң бай, қатты сақ бол, тілге көнсең,


    Мүйіз шығар қатынның тіліне ерсең


    Тіпті оңбассың, өзіңе-өзің мәз боп,


    Дастарханның байлығын мақтан көрсең.


    Кінәсіз бәйбішемен болады араз,


    Жастың көңілі жылымас, ол өзіне аз,


    Біреуі — көк балдырған, бірі-қурай,


    Бір жерге қосыла ма қыс пенен жаз?


    Үнемі болмас құйрықты бұлаңдатқан,


    Сауырсына шапақтап, сүйіп жатқан.


    Екі көңіл арасы — жылшылық жер,


    Оны қайтып қосады ол антатқан?

  


  
    Жазғытұры


    (Жазғытұры қалмайды қыстың сызы)


    


    Жазғытұры ќалмайды ќыстың сызы,


    Масатыдай ќұлпырар жердің жүзі.


    Жан-жануар, адамзат анталаса,


    Ата-анадай елжірер күннің көзі.


    Жаздың көркі енеді жыл ќұсымен,


    Жайраңдасып жас күлер ќұрбысымен.


    Көрден жаңа тұрғандай кемпір мен шал


    Жалбаңдасар өзінің тұрғысымен.


    Ќырдағы ел ойдағы елмен араласып,


    Күлімдесіп, көрісіп, ќұшаќтасып.


    Шаруа ќуған жастардың мойны босап.


    Сыбырласып, сырласып, мауќын басып.


    Түйе боздап, ќой ќоздап—ќорада шу,


    Көбелек пен ќұстар да сайда ду-ду.


    Гүл мен ағаш майысып ќарағанда,


    Сыбдыр ќағып, бұлаңдап ағады су.


    Көл жағалай мамырлап ќу менен ќаз,


    Жұмыртќа іздеп, жүгіріп балалар мәз.


    Ұшќыр атпен зырлатып тастағанда,


    Жарќ-жұрќ, етіп ілінер көк дауылпаз.


    Ќұс ќатарлап байлаған ќанжығаға


    Ќыз бұраңдап жабысып, ќылады наз.


    Жазға жаќсы киінер ќыз-келіншек,


    Жер жүзіне өң, берер гүл-бәйшешек.


    Ќырда торғай сайраса, сайда бұлбұл,


    Тастағы үнін ќосар байғыз, көкек.


    Жаңа бұлмен жамырап саудагерлер,


    Диханшылар жер жыртып, егін егер,


    Шаруаның біреуі екеу болып,


    Жаңа төлмен көбейіп дәулет өнер.


    Безендіріп жер жүзін тәңірім шебер,


    Мейірбандыќ, дүниеге нұрын төгер.


    Анамыздай жер иіп емізгенде


    Бейне әкеңдей үстіңе аспан төнер.


    Жаз жіберіп, жан берген ќара жерге


    Рахметіне алланың көңіл сенер.


    Мал семірер, аќ, пенен ас көбейер,


    Адамзаттың көңілі өсіп көтерілер.


    Ќара тастан басќаның бәрі жадырап,


    Бір сараңнан басќаның бейлі енер,


    Тамашалап ќарасаң тәңірі ісіне,


    Бойың балќып, ериді іште жігер.


    Кемпір-шал шуаќ іздеп, бала шулар,


    Мал мазатсып, ќуанып, аунап-ќунап.


    Жыршы ќұстар әуеде өлең айтып,


    Ќиќу салар көлдегі ќаз бен ќулар.


    Күн жоќта кісімсінер жұлдыз бен ай,


    Ол ќайтсін ќара түнде жарќылдамай,


    Таң атќан соң шығарын күннің біліп,


    Өңі ќашар, бола алмас бұрынғыдай.


    Күн— күйеуі, жер — ќалыңдыќ сағынысты,


    Ќұмары екеуінің сондай күшті.


    Күн ќырындай жүргенде көп ќожандап,


    Күйеу келді — ай, жұлдыз к.... ќысты.


    Ай, жұлдызға жылы жел хабар беріп,


    Жан-жануар ќуанар тойға елеріп.


    Азалы аќ көрпесін сілке тастап.


    Жер күлімдер, өңіне шырай беріп.


    Күн күйеуін жер көксеп ала ќыстай,


    Біреуіне біреу ќосылыспай,


    Көңілі күн лебіне тойғаннан соң.


    Жер толыќсып, түрленер тоты ќұстай.


    Адам тіктеп көре алмас күннің көзін,


    Сүйіп, жылып тұрады жан лебізін.


    Ќызыл арай сары алтын шатырына


    Күннің кешке кіргенін көрді көзім.

  


  
    Желсіз түнде жарық ай


    


    Желсіз түнде жарық ай,


    Сәулесі суда дірілдеп.


    Ауылдың, жаны — терең сай,


    Тасыған өзен күрілдеп.


    Қалың ағаш жапырағы


    Сыбырласып өзді-өзі.


    Көрінбей жердің топырағы,


    Құлпырған жасыл жер жүзі.


    Тау жаңғырығып, ән қосып


    Үрген ит пен айтаққа.


    Келмеп пе едің жол тосып


    Жолығуға аулаққа?


    Таймаңдамай тамылжып,


    Бір суынып, бір ысып,


    Дем ала алмай дамыл қып,


    Елең қағып, бос шошып.


    Сөз айта алмай бөгелiп


    Дүрсіл қағып жүрегі,


    Тұрмап па еді сүйеніп,


    Тамаққа кіріп иегі.

  


  
    Күз


    


    Сұр бұлт түсі суық қаптайды аспан,


    Күз болып, дымқыл тұман жерді басқан.


    Білмеймін тойғаны ма, тоңғаны ма,


    Жылқы ойнап, бие қашқан, тай жарысқан?


    Жасыл шөп бәйшешек жоқ бұрынғыдай,


    Жастар күлмес, жүгірмес бала шулай.


    Қайыршы шал-кемпірдей түсі кетіп,


    Жапырағынан айрылған ағаш, қурай.


    Біреу малма сапсиды, салып иін,


    Салбыраңқы тартыпты жыртық киім.


    Енесіне иіртіп шуда жібін,


    Жас қатындар жыртылған жамайды үйін.


    Қаз, тырна қатарланып қайтса бермен,


    Астында ақ шомшы жүр, ол — бір керуен.


    Қай ауылды көрсең де, жабырқаңқы,


    Күлкі-ойын көрінбейді, сейіл-серуен.


    Кемпір-шал құржаң қағып, бала бүрсең,


    Көңілсіз қара суық қырда жүрсең.


    Кемік сүйек, сорпа-су тимеген соң,


    Үйде ит жоқ, тышқан аулап, қайда көрсең.


    Күзеу тозған, оты жоқ елдің маңы.


    Тұман болар, жел соқса, шаң-тозаңы.


    От жақпаған үйінің сұры қашып,


    Ыстан қорыққан қазақтың құрсын заңы


    Шоқпардай кекілі бар, қамыс құлақ


    Шоқпардай кекілі бар, қамыс құлақ,


    Қой мойынды, қоян жақ, бөкен қабақ.


    Ауызомыртқа шығыңқы, майда жалды,


    Ой желке, үңiрейген болса сағақ.


    Теке мұрын, салпы ерін, ұзын тісті,


    Қабырғалы, жоталы, болса күшті.


    Ойынды еті бөп-бөлек, омыраулы,


    Тояттаған бүркіттей салқы төсті.


    Жуан, тақыр бақайлы, жұмыр тұяқ,


    Шынтағы қабырғадан тұрса аулақ.


    Жерсоғарлы, сіңірлі, аяғы тік,


    Жаурыны етсіз, жалпақ тақтайдай-ақ.


    Кең сауырлы, тар мықын, қалбағайлы,


    Алды-арты бірдей келсе ерге жайлы.


    Күлте құйрық, қыл түбі әлді келіп,


    Көтендігі шығыңқы, аламайлы.


    Ұршығы төмен біткен, шақпақ етті,


    Өзі санды, дөңгелек келсе көтті.


    Сырты қысқа, бауыры жазық келіп,


    Арты талтақ, ұмасы үлпершекті.


    Шідерлігі жуандау, бота тірсек,


    Бейне жел,тынышты,екпінді мініп жүрсек.


    Екі көзін төңкеріп, қабырғалап,


    Белдеуде тыныш тұрса, байлап көрсек.


    Тығылмай әм сүрінбей жүрдек көсем


    Иек қағып, еліріп жүрсе әсем.


    Шапса жүйрік, мінсе берік,жуан,жуас,


    Разы емен осындай ат мінбесем.


    Аяңы тымақты алшы кигізгендей,


    Кісіні бұлбұл қағып жүргізгендей.


    Шапқан атқа жеткізбес бөкен желіс,


    Ыза қылдың қолыма бір тигізбей.

  


  
    Ғашықтың тілі — тілсіз –тіл


    


    Ғашықтың тілі — тілсіз -тіл,


    Көзбен көр де, ішпен біл.


    Сүйісер жастар қате етпес,


    Мейлің илан, мейлің күл.


    Ол тілге едік ондайлы,


    Қарыпсыз біліп сондайды,


    Біліп-ақ, ұғып қоюшы ек,


    Енді ішіме қонбайды.

  


  
    Ғылым таппай мақтанба


    


    Ғылым таппай мақтанба,


    Орын таппай баптанба,


    Құмарланып шаттанба


    Ойнап босқа күлуге.


    Бес нәрседен қашық бол,


    Бес нәрсеге асық бол,


    Адам болам десеңіз.


    Тілеуің, өмірің алдыңда,


    Оған қайғы жесеңіз.


    Өсек, өтірік, мақтаншақ,


    Еріншек, бекер мал шашпақ —


    Бес дұшпаның білсеңіз.


    Талап, еңбек, терең ой,


    Қанағат, рақым ойлап қой —


    Бес асыл іс, көнсеңіз.


    Жамандық көрсең нәфрәтлі,*


    Суытып көңіл тыйсаңыз.


    Жақсылық көрсең ғибрәтлі,*


    Оны ойға жисаңыз.


    Ғалым болмай немене,


    Балалықты қисаңыз?


    Болмасаң да ұқсап бақ,


    Бір ғалымды көрсеңіз.


    Ондай болмақ қайда деп,


    Айтпа ғылым сүйсеңіз.


    Сізге ғылым кім берер,


    Жанбай жатып сөнсеңіз?


    Дүние де өзі, мал да өзі,


    Ғылымға көңіл берсеңіз.


    Білгендердің сөзіне


    Махаббатпен ерсеңіз.


    Ақыл сенбей сенбеңіз,


    Бір іске кез келсеңіз.


    Ақсақал айтты, бай айтты,


    Кім болса мейлі, сол айтты


    Ақылменен жеңсеңіз.


    Надандарға бой берме,


    Шын сөзбенен өлсеңiз.


    Аят, хадис емес қой,


    Күпір* болдың демес қой,


    Қанша қарсы келсеңіз.


    Көп орында көріне айтпа,


    Біздің сөзге ерсеңіз.


    Мұны жазған кісінің,


    Атын білме, сөзін біл!


    Осы жалған дүниеден.


    Шешен де өткен не бұлбұл,


    Көсем де өткен не дүлдүл.


    Сөз мәнісін білсеңіз,


    Ақыл-мизан*, өлшеу қыл.


    Егер қисық көрінсе,


    Мейлің таста, мейлің күл.


    Егер түзу көрінсе,


    Ойлап-ойлап, құлаққа іл.


    Ақымақ көп, ақылды аз,


    Деме көптің сөзі бұл.


    Жақынның сөзі тәтті деп,


    Жақыным айтты дей көрме.


    Надандықпен кім айтса,


    Ондай түпсіз сөзге ерме,


    Сізге айтамын, қаупiм —бұл.


    Өзің, үшін үйренсең,


    Жамандықтан жиренсең,


    Ашыларсың жылма-жыл.


    Біреу үшін үйренсең,


    Біреу білмес, сен білсең,


    Білгеніңнің, бәрі — тұл.


    Сөзіне қарай кісіні ал,


    Кісіге қарап сөз алма.


    Шын сөз қайсы біле алмай,


    Әрнәрседен құр қалма.


    Мұны жазған білген құл,


    Ғұламаћи* Дауани


    Солай депті ол шыншыл.


    Сөзін оқып және ойла,


    Тез үйреніп, тез жойма,


    Жас уақытта көңіл — гүл

  


  
    Қараша, желтоқсан мен сол бір-екі ай


    


    Қараша, желтоқсан мен сол бір-екі ай


    Қыстың басы, бірі ерте, біреуі жәй.


    Ерте барсам жерімді жеп қоям деп,


    Ықтырмамен күзеуде отырар бай.


    Кедейдің, өзі жүрер малды бағып,


    Отыруға отын жоқ үзбей жағып.


    Тоңған иін жылытып, тонын илеп,


    Шекпен тігер қатыны бүрсең қағып.


    Жас балаға от та жоқ тұрған маздап,


    Талтайып қақтана алмай, өле жаздап,


    Кемпір-шалы бар болса, қандай қиын,


    Бір жағынан қысқанда жел де азынап.


    Кәрі қой ептеп сойған байдың үйі,


    Қай жерінде кедейдің тұрсын күйі?


    Қара қидан орта қап ұрыспай берсе,


    Ол да — қылған кедейге үлкен сыйы.


    Қар жауса да, тоңбайды бай баласы,


    Үй жылы, киіз тұтқан айналасы.


    Бай ұлына жалшы ұлы жалынышты,


    Ағып жүріп ойнатар көздің жасы.


    Жалшы үйіне жаны ашып, ас бермес бай,


    Артық қайыр артықша қызметке орай.


    Байда мейір, жалшыда бейіл де жоқ,


    Аңдыстырған екеуін, құдайым-ай!


    Алса да аяншақтау кедей сорлы,


    Еңбек білмес байдың да жоқ қой орны.


    Жас бала, кемпір-шалын тентіретпей,


    Бір қыс сақта, тас болма сен де о құрлы.

  


  
    Қансонарда бүркітші шығады аңға


    


    Қансонарда бүркітші шығады аңға,


    Тастан түлкі табылар аңдығанға


    Жақсы ат пен тату жолдас — бір ғанибет


    Ыңғайлы ықшам киім аңшы адамға.


    Қанат, құйрық суылдап, ысқырады,


    Салаң, етіп жолықса қайтқан ізі,


    Сағадан сымпың қағып із шалғанда.


    Бүркітші тау басында, қағушы ойда,


    Іздің бетін түзетіп андағанда.


    Томағасын тартқанда бір қырымнан,


    Қыран құс көзі көріп самғағанда.


    Төмен ұшсам түлкі өрлеп құтылар деп,


    Қанды көз қайқаң қағып шықса аспанға,


    Көре тұра қалады қашқан түлкі,


    Құтылмасын білген соң, құр қашқанға.


    Аузын ашып, қоқақтап, тісін қайрап,


    Ол да талас қылады шыбын жанға.


    Қызық көрер, көңілді болса аңшылар,


    Шабар жерін қарамас жығылғанға.


    Қырық пышақпен қыржыңдап тұрған түлкі,


    О дағы — осал жау емес қыран паңға.


    Сегіз найза қолында, көз аудармай,


    Батыр да аял қылмайды ертең таңға.


    Көктен қыран сорғалап құйылғанда.


    Жарқ-жұрқ етіп, екеуі айқасады,


    Жеке батыр шыққандай қан майданға.


    Біреуі — көк, біреуі — жер тағысы,


    Адам үшін батысып қызыл қанға.


    Қар — аппақ, бүркіт — қара,түлкі-қызыл,


    Ұқсайды қаса сұлу шомылғанға.


    Қара шашын көтеріп екі шынтақ,


    Ол да бүлк-бүлк етпей ме сипанғанда?


    Аппақ ет, қып-қызыл бет, жап-жалаңаш,


    Қара шаш қызыл түзді жасырғанда.


    Күйеуі ер, қалыңдығы сұлу болып,


    Бейне ұқсар тар төсекте жолғасқанға.


    Арт жағынан жаурыны бүлкілдейді,


    Қыран бүктеп астына дәл басқанда.


    Құсы да, иесі де қоразданар,


    Алпыс екі айлалы түлкі алғанда.


    “Үйірімен үш тоғыз” деп жымыңдап,


    Жасы үлкендер жанына байланғанда.


    Сілке киіп тымақты, насыбайды


    Бір атасың көңілің жайланғанда.


    Таудан жиде тергендей ала берсе,


    Бір жасайсың құмарың әр қанғанда.


    Көкіректе жамандық еш ниет жоқ,


    Аң болады кеңесің құс салғанда.


    Ешкімге зияны жоқ, өзім көрген


    Бір қызық ісім екен сұм жалғанда.


    Көкірегі сезімді, көңілі ойлыға


    Бәрі де анық тұрмай ма ойлағанда?


    Ұқпассың,үстірт қарап бұлғақтасаң,


    Суретін көре алмассың, көп бақпасаң.


    Көлеңкесі түседі көкейіңе,


    Әр сөзін бір ойланып, салмақтасаң.


    Мұны оқыса, жігіттер, аңшы оқысын,


    Біле алмассың құс салып дәм татпасаң.

  


  
    Қалың елім, қазағым, қайран жұртым


    


    Қалың елім, қазағым, қайран жұртым,


    Ұстарасыз аузыңа түсті мұртың.


    Жақсы менен жаманды айырмадың,


    Бірі қан, бірі май боп енді екі ұртың.


    Бет бергенде шырайың сондай жақсы,


    Қайдан ғана бұзылды сартша сыртың?


    Ұқпайсың өз сөзіңнен басқа сөзді,


    Аузымен орақ орған өңкей қыртың.


    Өзімдікі дей алмай өз малыңды,


    Күндіз күлкің бұзылды, түнде ұйқың.


    Көрсе қызар келеді байлауы жоқ,


    Бір күн тыртың етеді, бір күн — жыртың.


    Бас-басына би болған өңкей қиқым,


    Мінеки, бұзған жоқ па елдің сиқын?


    Өздеріңді түзелер дей алмаймын,


    Өз қолыңнан кетпесе, енді өз ырқың.


    Ағайын жоқ нәрседен етер бұртың,


    Оның да алған жоқ па құдай құлқын?


    Бірлік жоқ, береке жоқ, шын пейіл жоқ,


    Сапырылды байлығың, баққан жылқың.


    Баста ми, қолда малға талас қылған,


    Күш сынасқан күндестік бұзды-ау шырқың.


    Оңалмай бойда жүрсе осы қыртың,


    Әр жерде-ақ жазылмай ма, жаным, тырқың.


    Қай жеріңнен көңілге қуат қылдық,


    Қыр артылмас болған соң, мінсе қырқың?


    Тиянақсыз, байлаусыз байғұс қылпың,


    Не түсер құр күлкіден жыртың-жыртың,


    Ұғындырар кісіге кез келгенде,


    Пыш-пыш демей қала ма ол да астыртын?

  


  
    Қыс


    


    Ақ киімді, денелі, ақ сақалды,


    Соқыр-мылқау танымас тірі жанды,


    Үсті-басы — ақ қырау, тусі суық,


    Басқан жері сықырлап, келіп қалды.


    Дем алысы — үскірік, аяз бен қар,


    Кәрі құдаң — қыс келіп, әлек салды.


    Ұшпадай бөркін киген оқшырайтып,


    Аязбенен қызарып ажарланды.


    Бұлыттай қасы жауып екі көзін,


    Басын сіліксе, қар жауып, мазаңды алды.


    Борандай бұрқ-сарқ етіп долданғанда,


    Алты қанат ақ орда үй шайқалды.


    Әуес көріп жүгірген жас балалар,


    Беті-қолы домбығып, үсік шалды,


    Шидем мен тон қабаттап киген малшы


    Бет қарауға шыдамай сырт айналды.


    Қар тепкенге қажымас қайран жылқы


    Титығы құруына тез тақалды.


    Қыспен бірге тұмсығын салды қасқыр


    Малшыларым, қор қылма итке малды.


    Соныға малды жайып, күзетіңдер,


    Ұйқы өлтірмес, қайрат қыл, бұз қамалды!


    Ит жегенше Қондыбай, Қанай жесін,


    Құр жібер мына антұрған кәрі шалды.

  


  
    Әсемпаз болма әрнеге


    


    Әсемпаз болма әрнеге


    Өнерпаз болсаң, арқалан.


    Сен де — бір кірпіш дүниеге,


    Кетігін тап та, бар, қалан!


    Кайрат пен ақыл жол табар


    Қашқанға да қуғанға.


    Әділет, шапқат кімде бар,


    Сол жарасар туғанға.


    Бастапқы- екеу соңғысыз,


    Біте қалса қазаққа,


    Алдың — жалын, артың — мұз,


    Барар едің қай жаққа?


    Пайданы көрсең бас ұрып,


    Мақтанды іздеп, қайғы алма.


    Мініңді ұрлап жасырып.


    Майданға түспей бәйгі алма.


    Өзіңде бармен көзге ұрып,


    Артылам деме өзгеден.


    Күндестігін қоздырып,


    Азапқа қалма езбеден.


    Ақырын жүріп, анық бас,


    Еңбегің кетпес далаға.


    Ұстаздық қылған жалықпас


    Үйретуден балаға.

  


  
    Өлең — сөздің патшасы, сөз сарасы


    


    Өлең — сөздің патшасы,сөз сарасы,


    Қиыннан қиыстырар ер данасы.


    Тілге жеңіл, жүрекке жылы тиіп,


    Теп-тегіс, жұмыр келсін айналасы.


    Бөтен сөзбен былғанса сөз арасы,


    Ол — ақынның білімсіз бишарасы.


    Айтушы мен тыңдаушы көбі —надан,


    Бұл жұрттың, сөз танымас бір парасы.


    Әуелі аят, хадис — сөздің басы,


    Қосарлы бәйітсымал келді арасы.


    Қисынымен қызықты болмаса сөз,


    Неге айтсын пайғамбар мен оны алласы.


    Мешіттің құтпа оқыған ғұламасы,


    Мүнәжәт уалилердің зар наласы,


    Бір сөзін бір сөзіне қиыстырар,


    Әрбірі келгенінше өз шамасы.


    Өлеңге әркімнің-ақ бар таласы,


    Сонда да солардың бар таңдамасы.


    Іші алтын, сырты күміс сөз жақсысын


    Қазақтың келістірер қай баласы?


    Бұрынғы ескі биді тұрсам барлап,


    Мақалдап айтады екен, сөз қосарлап.


    Ақындары ақылсыз, надан келіп,


    Көр-жерді өлең қыпты жоқтан қармап.


    Қобыз бен домбыра алып топта сарнап,


    Мақтау өлең айтыпты әркімге арнап.


    Әр елден өлең менен қайыр тілеп,


    Кетірген сөз кәдірін жұртты шарлап.


    Мал үшін тілін безеп, жанын жалдап,


    Мал сұрап біреуді алдап, біреуді арбап,


    Жат елде қайыршылық қылып жүріп,


    Өз елін бай деп мақтар құдай қарғап.


    Қайда бай мақтаншаққа барған таңдап,


    Жиса да, бай болмапты, қанша малды ап.


    Қазаққа өлең деген бір қадірсіз,


    Былжырақ көрінеді, солады аңдап.


    Ескі бише отырман бос мақалдап,


    Ескі ақынша мал үшін тұрман зарлап.


    Сөз түзелді, тыңдаушы, сен де түзел,


    Сендерге де келейін енді аяңдап.


    Батырды айтсам ел шауып алған талап,


    Қызды айтсам, қызықты айтсам қыздырмалап,


    Әншейін күн өткізбек әңгіме үшін,


    Тыңдар едің бір сөзін мыңға балап.


    Ақыл сөзге ынтасыз, жұрт шабандап,


    Көнгенім-ақ соған деп жүр табандап.


    Кісімсіген, жеп кетер білімсіз кеп,


    Жіберсем өкпелеме көп жамандап.


    Амалдап қарағайды талға жалғап,


    Әркім жүр алар жердің ебін қамдап.


    Мақтан қуған мал құмар нені ұға алсын,


    Шықпаса мыңнан біреу талғап-талғап.


    Мал жиып арамдықпен ұрлап-қарлап,


    Қусың десе, қуанып жүр алшаңдап.


    Қақса-соқса бір пайда түсе ме деп,


    Елдің байын еліртіп “жау мұндалап”.


    Ынсап-ұят, ар-намыс, сабыр, талап,


    Бұларды керек қылмас ешкім қалап.


    Терең ой, терең ғылым іздемейді,


    Өтірік пен өсекті жүндей сабап.

